
Janus bjargaði lífi Írisar

„Ég er farin að líkjast sjálfri mér á ný, endurhæfingin hefur fært mér úrræði sem hjálpuðu mér að skríða út úr skelinni sem ég hafði skriðið inn í í gegnum árin,“ segir Íris. Samsett mynd

„Það að hafa komist inn hjá Janusi bjargaði lífi mínu. Ég hafði misst alla von á því að vera nokkuð annað en föst í vítahring kvíða, streitu og
þunglyndis,“ segir Íris Rós Heimisdóttir í samtali við mbl.is, ung kona sem notið hefur þjónustu geðendurhæfingarúrræðisins Janusar,

sem nú á að loka vegna skorts á fjármagni.

„Ég var búin að gefast upp á því að lífið yrði nokkurn tímann annað en ömurleg andleg líðan og miklir verkir sem koma í veg fyrir að ég
geti lifað eðlilegu lífi. Auk þess var ég nýbúin að missa móður mína fyrir eigin hendi. Ef Janus hefði ekki gripið mig eftir þetta mikla áfall er

alveg öruggt að ég væri ekki á þeim stað sem ég er á í dag,“ segir Íris og bætir við að hún sé þess fullviss að hún væri innilokuð, undir

sæng og kæmi ekki út nema til að sinna sínum allra nauðsynlegustu þörfum, „í rauninni á svipuðum stað og ég var áður en ég byrjaði hjá
Janusi“.

Síðan hún byrjaði hjá Janusi hefur Íris náð miklum bata. Þó hún eigi að eigin sögn langt í land að ná fullri virkni nýtur hún í dag betri and-
legrar og líkamlegrar heilsu, betri lífsgæða og hefur byrjað að æfa dans á ný, nokkurt sem hún hefði óskað sér síðan hún varð að hætta

um 14 ára aldurinn.

„Ég er farin að líkjast sjálfri mér á ný, endurhæfingin hefur fært mér úrræði sem hjálpuðu mér að skríða út úr skelinni sem ég hafði
skriðið inn í í gegnum árin.“

Frétt af mbl.is

„Algjörlega óljóst hvað bíður þessa unga fólks“

Ólík inntökuferli úrræðanna
Áður en hún komst að hjá Janusi lýsir Íris daglegu lífi sínu sem fábreytilegu og „alls ekki góðu“. Hún bjó við erfiðar og krefjandi aðstæður

með móður sinni sem þjáðist af miklum veikindum, meðal annars af völdum sjálfsofnæmissjúkdóms og fékk takmarkaða heimaþjónustu
frá borginni.

Eftir áratug af veikindum og bardögum við heilbrigðis- og félagskerfið, svipti móðir Írisar sig lífi síðastliðið sumar. Að sögn dóttur hennar

sá hún ekki fram á betri líðan eða nokkra hjálp frá heilbrigðiskerfinu, „enda hafði það brugðist henni og fleirum í fjölskyldunni, þar með
talið sjálfri mér, marg oft áður“.

Rúmu ári áður en hún komst að hjá Janusi hafði Íris útskrifast frá þunglyndis og kvíða teymi Landspítalans (ÞOK), þar sem hún hafði verið
í iðjuþjálfun og meðferð við áfallastreituröskun og kvíða. Þar náði hún góðum árangri en var að eigin sögn útskrifuð eftir að þrýst var á

sálfræðinginn hennar innan teymisins þar sem hún var búin að vera „of lengi“ hjá þeim og taldist ekki „nógu veik“ til að þurfa þjónustuna

áfram. Þar að auki var sálfræðingurinn hennar að hætta og fara á einkastofu.

Áður en hún komst að hjá Janusi lýsir Íris daglegu lífi sínu sem fábreytilegu og „alls ekki góðu“. Hún bjó við erfiðar og krefjandi aðstæður með móður sinni sem þjáðist af miklum veikindum og fékk takmarkaða

heimaþjónustu frá borginni. Ljósmynd/​Aðsend

Í útskriftarferlinu var sótt um áframhaldandi meðferð og endurhæfingu hjá Virk en vegna kvíðans átti Íris erfitt með að svara spurn-

ingalistunum tímanlega. Vegna þess varð ekkert úr þeirri umsókn og var Íris að eigin sögn afskrifuð hjá Virk.

„Það var ekkert utanumhald og ekkert fylgst með því hvort ég kæmist inn hjá Virk. Ég upplifði mikið bakslag og fór aftur í sama ról og

áður, í gríðarlega vanvirkni, slæma heilsu og líðan, gríðarlega félagslega einangrun og mikið vonleysi, þar til ég komst svo að hjá Janusi,“

segir Íris, og bætir við að inntökuferli úrræðanna séu ólík. Hjá Virk hafi hún upplifað mjög ópersónulegt ferli með litlu utanumhaldi, sem
sé að hennar mati andstæðan við ferlið hjá Janusi.

Aðspurð segir Íris mikinn kost að ekki er ströng mætingarskylda í Janus, sem er í flestum öðrum úrræðum og er ekki líklegt til árangurs
meðal þessa hóps. 

„Maður þarf alltaf að láta vita ef maður mætir ekki og af hverju, en á sama tíma er manni alltaf mætt þar sem maður er með hlýju og

skilningi. Þau hjálpa manni og gera það sem þarf til að maður geti mætt, í staðinn fyrir að afskrifa mann af því að maður átti erfitt tíma-
bil.“

„Maður þarf alltaf að láta vita ef maður mætir ekki og af hverju, en á sama tíma er manni alltaf mætt þar sem maður er með hlýju og skilningi. Þau hjálpa manni og gera það sem þarf til að maður geti mætt, í
staðinn fyrir að afskrifa mann af því að maður átti erfitt tímabil,“ segir Íris um starfsfólk Janusar. Ljósmynd/​Aðsend

„Allt yndislegu starfsfólki Janusar að þakka“
Íris hefur verið skjólstæðingur Janusar í um níu mánuði og á þeim tíma hefur hún sinnt námskeiðum, tekið áhugasviðskönnun, farið í

gegnum gildismat með tengilið sínum, öðlast jafnari svefnrútínu, betri daglega rútínu og meiri orku og lífskraft. Allt hefur þetta gert henni

kleift að skilja og vinna betur í sjálfri sér og lifa í takt við eigin gildi, nokkurt sem hún sá ekki fram á áður en hún hóf vinnuna með teymi
Janusar.

„Með því mikilvægasta sem ég hef náð fram með Janusi er aukin félagsgeta. Áður en ég byrjaði var ég í algjörri einangrun sem hefur áhrif
á svo margt. Nú hef ég lært að hlusta á sjálfa mig og virða eigin mörk,“ bætir Íris við.

„Auðvitað á ég mér ennþá leið til fulls bata en á þeim stutta tíma sem ég hef verið hjá Janusi hef ég tekið stórt stökk í rétta átt, sem er allt

yndislegu starfsfólki Janusar að þakka. Ég hef t.d. fundið að kvíðinn, sérstaklega félagskvíðinn, hefur minnkað gríðarlega. Ég hefði aldrei
getað einu sinni ímyndað mér að koma í þetta viðtal áður en ég byrjaði hjá Janusi. Ég svaraði líka mælitækjum, sem eru spurningalistar

sem meta líðan mína, um daginn og sá gríðarlegan mun frá því ég byrjaði. Svörin höfðu mörg aldrei verið betri.

Það er líka bara svo mikilvægt að finna sinn jafningja hóp og að geta verið innan um fólk sem er að ganga í gegnum eitthvað svipað og

hefur svipaða lífsreynslu. Það getur breytt öllu og sýnir manni að maður er ekki einn.“

Þá segist hún loks hafa verið farin að sjá aftur fyrir sér þá framtíð sem hún gerði alltaf, og farið að þykja hún raunhæfur kostur fyrir sig á
ný, ekki fjarstæður draumur sem hún gæti ekki látið rætast.

„Við erum hérna og við skiptum máli“
Aðspurð segist Íris hafa farið í algjöra afneitun þegar henni var tilkynnt að Janus muni loka. Tilkynningin hafi verið mikið áfall fyrir þá sem

eru í endurhæfingu hjá Janusi, og ekki síst fyrir þá sem eru á biðlista, en að sögn Írisar er Janus síðasta von margra þeirra.

„Ég sé bara ekki hvernig þetta getur verið. Ég fór strax í baráttu ham og reyndi að finna einhverja lausn. Mér datt helst í hug að miðla því

einhvern veginn til almennings hvað Janus hefur gert fyrir mig og hvað þetta er bráðnauðsynlegt úrræði fyrir svo marga.

„Ég hefði aldrei getað einu sinni ímyndað
mér að koma í þetta viðtal áður en ég

byrjaði hjá Janusi,“ segir Íris. Ljósmynd/​

Aðsend

Tölurnar tala fyrir sig sjálfar. Það eru rúmlega fimmtíu manns í virkri endurhæfingu núna og jafn margir eru

á biðlista eftir að komast í endurhæfingu. Það eru alvöru manneskjur á bak við þessar tölur, við erum
hérna og við skiptum máli.“

Þá segir hún starfsemi Janusar einstaka fyrir þá sem eru ekki tilbúnir í starfsendurhæfingu en stefna í þá
átt og fyrir þá sem þurfa endurhæfingu til að líða betur og verða virkari þátttakendur í samfélaginu, þó þeir

stefni ekki á vinnumarkað í framtíðinni, „enda er það ekki raunhæfur kostur fyrir alla“.

„Það ætti ekki allt að snúast um að fara aftur í vinnu. Það er mikilvægt að hafa opið úrræði fyrir þá sem eru
mögulega ekki á leið á vinnumarkað en þurfa og vilja betri lífsskilyrði og verða virkir þátttakendur í samfé-

laginu, þó það sé ekki á vinnumarkaði,“ bætir Íris við.

„Þessi lokun fer þvert á móti því sem stjórnvöld, sérstaklega Valkyrjur, segjast standa fyrir. Það tala allir um

að hjálpa þeim sem eiga við einhverja erfiðleika að stríða, en svo á að loka úrræði sem er sérstaklega

hannað og þróað fyrir ákveðinn viðkvæman hóp. Þetta er gríðarleg þversögn og í fullri hreinskilni fárán-
legt.“

Frétt af mbl.is

Samræmist ekki stefnuyfirlýsingu ríkisstjórnar

Íris segir lokun Janusar fara þvert á móti því sem stjórnvöld segjast standa fyrir. Allir tali um að hjálpa þeim sem eiga við einhverja erfiðleika að stríða, en svo eigi að loka úrræði sem er sérstaklega hannað og

þróað fyrir ákveðinn viðkvæman hóp. Ljósmynd/​Aðsend

Sagt að „eitthvað“ muni grípa hópinn
Íris segir greinilegt að enginn annar sé tilbúinn til að mæta þessum viðkvæma hópi þar sem hann er. Aðstandendafélag Janusar, sem

stofnað var í kjölfar tilkynningarinnar um lokunina, hefur setið tvo fundi, annars vegar með Heilbrigðisráðherra og hins vegar með stjórn
Virk. Að sögn Írisar kom ekkert út úr þeim fundum nema það að fullreynt sé að reyna að ná samningum við Janus, og að „eitthvað“ muni

taka við og grípa skjólstæðinga Janusar, en enginn viti hvað þetta „eitthvað“ mun vera.

Hefur Íris einnig orð á því að ummæli Ölmu Möller heilbrigðisráðherra um málið í Kastljósi mánudaginn 24. mars, um að bæta þurfi þjón-

ustu við einhverfa samræmist ekki á nokkurn hátt ákvörðun ríkisins að loka Janusi, þegar engin sambærileg lausn sé tilbúin þess í stað.

„Ekkert af þessu heldur neinu vatni. Við upplifum sem svo að það sé verið að gefast upp á okkur. Þetta hefur þegar haft áhrif á getu

margra okkar til að mæta í Janus og sinna eigin endurhæfingu.“

Íris hefur miklar áhyggjur af þróuninni sem hún telur eiga raunverulegan möguleika á að leiða til sjálfsvíga. Vitað sé að úrræðið hafi

bjargað lífi fólks og margir á biðlista séu þegar í mikilli hættu.

„Ég mun ekki gefast upp, ekki fyrr en ég gjörsamlega verð að gera það. Ég veit að aðrir innan Janusar munu líka halda áfram að berjast
fyrir okkar rétti til betra lífs í gegnum endurhæfingu sem að hentar okkur.“

Frétt af mbl.is

Segir afstöðu ráðherra lýsa skilningsleysi

Ljósmynd/​Aðsend

„Enginn má vera of lengi í meðferð“
Íris segist í fyrsta skipti finna raunverulegan mun á sér, í kjölfar vinnunnar með Janusi. Hennar upplifun sé að Janus leggi áherslu á rót

vandans og langtíma bata en ÞOK teymið hafi viljað leysa mest áríðandi vandann „og losa svo plássið til að fá næsta inn“.

„Ekki misskilja mig, starfsfólkið þar var yndislegt og átti stóran þátt í því að mér var farið að líða eitthvað betur og að meðferðin hjá Janusi
gengur jafnvel og hún gerir, enda erum við að byggja á því sem ég var að vinna í þar. Vandamálið er að utanumhaldið og verkferlarnir í

öðrum úrræðum henta ekki þeim hópi sem ég tilheyri. Það þarf að drífa í öllu og koma næsta inn, enginn má vera of lengi í meðferð. Þó
þú sért ekki orðinn nægilega góð ertu samt útskrifuð af því að þú ert ekki „nógu veik“ lengur, sem leiðir til bakslags.

Það er bara miklu betra utanumhald hjá Janusi og ég vil ekki vera neins staðar annars staðar, þetta er besti staðurinn fyrir mig og ég veit

að það sama gildir um svo marga aðra.

Ljósmynd/​Aðsend

Þetta er líka í fyrsta skiptið sem ég er í meðferð eða úrræði þar sem mér finnst í alvörunni hlustað á mig og skoðanir mínar teknar gildar.

Ef ég eða meðferðaraðilar mínir telja ástæðu fyrir því hika þau ekki við að fara í greiningarferli eða benda á aðra sérhæfða lækna ef þeir
eru ekki með sérfræðing á staðnum, en þau halda utan um mann allan tímann og hjálpa manni í gegnum hvað sem er.“

Ljósmynd/​Aðsend

„Þau skapa heild sem má ekki splundra“
Grunur um einhverfu og Ehlers Danlos heilkenni liggja fyrir hjá Írisi, en Ehlers Danlos hefur margvísleg áhrif á bandvefi líkamans, er mjög

sjaldgæfur sjúkdómur og einkenni hans gjarnan dregin í efa. Að sögn Írisar brást teymi Janusar við um leið, henni var bent á tvo lækna til

að athuga með greiningu og teymið hefur fylgt málinu vandlega eftir, sem hún hefur ekki upplifað í öðrum úrræðum.

„Þau eru opin fyrir því að mæta manni þar sem maður er hverju sinni. Þau eru svo yndisleg, og hjálpa

manni jafnvel við það að panta tíma hjá læknunum og hafa samband við aðra aðila eins og t.d. TR, eða
hvað svo sem maður þarf.

Aldrei hef ég áður fundið hóp af starfsfólki sem er jafn skuldbundinn og leggur sig jafn mikið fram við það

að hjálpa okkur að ná bata og dafna sem einstaklingar. Þau eru einstök og andrúmsloftið í Janusi líka.
Starfsfólkinu hefur tekist að gera það svo endurnærandi og heilandi.

Starfsfólk Janusar er algjörlega einstakt, þau skapa heild sem má ekki splundra. Þau hafa gjörsamlega
breytt lífi mínu til hins betra, og ég verð þeim ævinlega þakklát fyrir allt sem þau hafa kennt mér og gert

fyrir mig í gegnum þetta ferli.“

Ljósmynd/​Aðsend

„Hvað tekur við fyrir þá?“
„Óvissan um hvort að árangurinn sem ég hef náð muni haldast eða hvort að ég stefni í eitt stórt bakslag út af þjónusturofi er yfirþyrm-

andi. Ég mun ekki njóta sömu þjónustu og mun þurfa að byggja upp traust með nýjum þjónustuaðilum sem tekur tíma. Svo er ólíklegt að

þeir muni vinna eins og fyrri meðferðaraðilar mínir, sem virkar fyrir mig,“ segir Íris.

Henni þótti það hughreystandi og veitti það henni mikla von að vita að líklegast yrði Janus hennar síðasta stopp áður en hún færi aftur í

nám eða vinnu. Nú þegar það stendur til að loka Janusi hefur hún verið rænd þeirri von, vitandi það að hún þarf að byrja alveg upp á nýtt,

á nýjum stað með nýju fólki.

„Ég var loksins farin að sjá fram á betri tíma en núna finnst mér eins og ég muni aldrei komast fyllilega upp úr hyldýpinu. Mér var loksins

farið að líða vel og í úrræði sem var virkilega að hjálpa mér, en þá á að loka því úrræði og það lítur ekki út fyrir að neitt svipað muni taka
við.

Ég sá fram á að fara í nám í haust ef allt færi sem skyldi, en með lokuninni er ég alls ekkert viss um að það sé raunhæft markmið lengur.

Hvernig Janus er settur upp, er sönnuð leið sem virkar fyrir ákveðinn hóp fólks sem ég er hluti af, en ef Janus lokar er ekkert úrræði sem
mun grípa þennan hóp jafn vel.“

Aðspurð segir Íris skipta sköpum fyrir þennan hóp skjólstæðinga að öll þjónusta Janusar sé undir einu þaki. Þegar hún var að byrja átti
hún nóg með að reyna að mæta í viðtöl hjá Janusi, hvað þá ef hún hefði þurft að mæta á námskeið og önnur viðtöl einhvers staðar ann-

ars staðar. Þannig segir hún ekkert annað úrræði svipa til Janusar.

„Það er ekkert annað úrræði eins og Janus, þar sem allt er undir sama þaki. Það er sérstaklega mikilvægt þar sem að sumir innan Janusar
hafa verið í Virk og það virkaði engan veginn fyrir þau, hvað tekur við fyrir þá? Hvað með þá sem eru hjá Janusi eða á biðlista Janusar af

því að Virk neitaði þeim um endurhæfingu? Eiga þeir ekki rétt á endurhæfingu og betri líðan?“

Frétt af mbl.is

Inga: „Óþarfa áhyggjur“

„Ekki gefast upp á okkur“
Hvað tekur við fyrir þig eftir Janus?

„Ég veit það ekki. Það liggur mikil óvissa í loftinu varðandi það hvað tekur við sem er alls ekki að hjálpa með þá framvindu og líðan sem ég

hafði náð. Virk hafði samband og það virðist vera að þar sem ég kom í raun inn til Janusar í gegnum þau, að þau taki þá við mér og flest-
um ef ekki öllum sem eru í endurhæfingu hjá Janusi, en ég veit ekkert hvað er til stefnu ef það verður. Þau sendu bara póst að það yrði

boðið upp á fund með ráðgjafa á næstunni, en ég veit ekkert hvað bíður okkar á þessum fundum.“

Að lokum ítrekar Íris að mismunandi fólk þurfi mismunandi úrræði og að Janus sé bráðnauðsynlegt úrræði og lokun þess komi til með að
hafa raunverulegar, alvarlegar afleiðingar.

„Það er greinilegt að fólk stendur með okkur, nú þegar hafa um 3.000 manns skrifað undir undirskriftalistann sem var gerður til að þrýsta
á stjórnvöld að loka ekki Janusi. Ef fleiri vilja slást í hópinn og hjálpa okkur að berjast fyrir þessu mikilvæga úrræði vil ég hvetja þá til að

skrifa undir.

Ekki gefast upp á okkur. Við þurfum bara aðstoð til að komast aftur á fæturna. Ég hefði ekki viljað fara í endurhæfingu neins staðar ann-
ars staðar, að komast inn hjá Janusi var það besta sem hefur komið fyrir mig og hefur bara breytt lífi mínu til hins betra.“

Frétt af mbl.is

„Þetta er bara lífsspursmál“

